
MAI GABATARWA: Barka da rana gare ku baki daya, mun gode da kuka kasance tare da mu 

don halartar wannan tattaunawar ta wayar tarho. Yau muna tare da wasu manyan jami’an 

Ma’aikatar Harakokin Waje da zasu bada bayanai akan rangadin da Sakatare zai kai a nahiyar 

Afrika kwanan nan. Ina son tunatar da ku cewa bayanin na yau akan shirye-shiryen tafiyar ne, 

kuma nan bada jimawa ba, zan fayyace muku wadanda zasu bada bayanan. 

 

Wadanda zasuyi mana bayanai a yau – zasu hada da (Babban Jami’in Ma’aikatar Harakokin 

Waje na Farko); wanda daga nan zamu rinka kiransa da lakabin Babban Jami’in Ma’aikatar 

Harakokin Waje na Farko. Haka kuma muna tareda (Babban Jami’in Ma’aikatar Harakokin Waje 

na Biyu). Shima daga yanzu zamu rinka kiransa da lakabin Babban Jami’in Ma’aikatar 

Harakokin Waje na Biyu. 

 

Zamu share fage da dan takaitaccen jawabi daga bakin Babban Jami’in Harakokin Waje na 

Farko, wanda bayansa ne zamu baku damar gabatar da tambayoyinku. 

 

BABBAN JAMI’IN MA’AIKATAR HARAKOKIN WAJE NA FARKO: Madalla, to mun 

gode, kuma mun gode muku da kuka sami damar kasancewa tareda mu a wannan rana da ake ta 

tafka mana iska a nan Washington, DC. 

 



A gaskiya, ita wannan tafiyar ta Sakatare Tilleson ta samo asali ne daga taron da aka yi na 

ministoci 37 na kasashen Afrika a watan Nuwambar 2017, saboda haka wannan kamar wani 

sakamako ne da ya biyo baya akan maganar tafiyar na Sakatare zuwa Afrika.  Tafiyar tashi za’a 

soma ta ne daga ran Talata, 6 ga watan Maris inda zai fara a kasar Habasha, daga can sai Jibuti, 

sai Kenya, daga nan a zarce zuwa Cadi kafin, a tsallaka zuwa Nijariya. 

 

Saboda haka ita wannan tafiyar – muna bada hakurin magana akanta yayinda lokaci ke kurewa – 

da yake mun sha kai da komowa akan tsarin tafiyar da yadda fasalinta zai kasance da shige da 

ficcen da za’a yi da ma kasashen da za’a je. Don haka – sannan kuma yin la’akari da dimbin 

aiyukkan dake gaban shi Sakataren, yassa wannan shine tsarin da muka iya fitowa da shi kuma 

muka bayyana shi jiya. 

 

Saboda haka, makasudin wannan tafiyar baki daya shine sakamakon wancan taron na ministoci 

da aka yi da kuma la’akari da cewa nan da zuwa shekara ta 2100, Afrika ce zata kasance nahiyar 

dake da kashi 40 cikin 100 na daukacin mutanen duniyar nan, da kashi 30 cikin 100 na 

ma’aikatan kwadago amma kuma da kashi 50 cikin 100 na marasa aikin yi, wanda wannan yayi 

yawa, hakan zai iya zama matsala ta fuskar tsaro da kuma ta fuskar tattalin arziki, sai dai kuma, 

mafi hakan duka, wannan wata babbar dama ce. Saboda haka ne Amurka take tambayar cewa, 

“Ta wace hanya zamu iya taka muhimmiyar rawa wajen tallafawa Afrika – kuma muna nuna 

muhimmancin wannan dangatakar tamu.” Saboda haka muka yanke shawara cewa wannan zai 

dogara ne, ba a kan kawai harakokin tattalin arziki ko cinikayya ba, har ma akan matakan gina 

cibiyoyi masu karfi, tsare-tsaren mulki, tsaro da kuma batun kare hakkokin Bil Adama. 

 

Wani batu da muke dubawa shine, ta yaya zamu tabattarda cewa dukkan arzikin dake a cikin 

Afrika ya kasance na kasashen ne, wanda za’ayi anfani da shi wajen raya kasashen da jin dadin 

jama’arsu. Yanzu haka muna duba dimbin bashin dake kan kasashen Afrika. Wannan ba abu 

bane mai kyau. Haka kuma muna duba wasu kasashe, wadanda ba masu kyakyawan manufa 

bane, wandanda ke kwashe arzikin kasashen. Kuma, kamar yadda kuka sani, galibin albarkatun 

kasa masu tsada da karafa masu daraja da ake da su, daga Afrika suke fitowa. Dan karamin 

misalin da zan baku shi ne, idan ace wayarka ta salula tana anfani da kashi 10 cikin 100 na wani 

sinadari daga Afrika, nan da shekaru 10 masu zuwa, yawan sinadarin wayar zai kai kashi 25 

cikin 100. Saboda haka wannan itace maganar. Ta yaya zamu iya karkasa albarkatun kasashen? 

Ta yaya zamu tabattar mutanen Afrika na cin moriyar albarkatun? Ta yaya zamu kirkiro 

aiyukkan yi? Ta yayya zamu tabattar da cewa Afrika ba wai kawai ta zama kamar wata ma’ajiyar 

arziki ce don anfanin wasu nahiyoyi na duniya kawai ba? 

 

Saboda haka, wadanan sune wasu daga cikin kalubalan da muke fuskanta kuma – ta hanyar 

tambayoyi da bada amsa, muna iya gano abubuwan da muke fatar samu dangane da kowace 

kasa. Amma dai babban muhimmin abu shine bunkasar da tattalin arziki da gina cibiyoyi karfafa 

da kuma tabattarda ingantacciyar makoma ga nahiyar Afrika. Kuma muna son ku fahimci cewa 



ukku daga cikin kasashe ko ofisoshin jakadanci hudu da za’a ziyarta su suke daukar bakuncin 

ma’aikatun jakadancin Amurka mafi girma a duk Afrika. Muna kuma son a gane cewa muna da 

jimillar ofisoshin jakadancin Amurka guda 44 da kananan ofisoshin jakadanci shidda a nahiyar 

Afrika. 

 

To, mun shirya. Muna iya kunnawwa don jin tambayoyi. 

 

MAI DAUKAR WAYA:  Mun gode, Malamai, maza da mata. Idan kana son yin tambaya, ka 

danna * sannan lamba 1 akan wayarka. Zaka ji wata ‘yar kara da zata nuna maka cewa an saka 

ka a layi. In kana son ka fitarda kanka daga layi, sai ka danna alamar “#”. In kuma kana anfani 

da waya mai amon sauti, ka dauki wayarka ka sa a kunne kafin ka danna lambobin. Don haka 

yanzu in kana da tambaya, sai ka danna * sannan 1 a wannan lokaci. To, yanzu sai a dakaci 

tambayar mu ta farko. 

 

Kuma tambayarmu ta farko ta zo ne daga wayar Felcia Schwartz dake tareda mujallar Wall 

Street Journal. Layinki yana bude. 

 

TAMBAYA: Ban sani ba ko zaku dada bada karin haske akan muradun da ake son a cimma a 

wannan tafiyar da suka danganci yaki da ta’addanci. Ga alama wurare irinsu Jibuti da Cadi 

wurare ne dake da matsala da akidar ta’addanci, don haka zan bukaci a kara bada bayani kan 

wannan al’amari ko muradun da kuke son cimmawa. 

 

BABBAN JAMI’IN MA’AIKATAR HARAKOKIN WAJE NA FARKO: A gaskiya babu 

wasu takamammun bukatu a nan, da yake babban burin Sakataren Harakokin Wajen shine yaje 

ya nuna muhimmancin da Amurka ke baiwa Afrika ne, sannan kuma ya tattauna da shugaban 

kowace daga cikin kasashen akan yadda, a matsayinmu na abokan aiki da juna, irin abubuwan da 

zamu iya yi tare don samun nasarar dukkan shirye-shiryen da zamuyi. 

 

Idan muna maganar Jibuti, wacce kamar yadda ka sani tana da muhimmiyar dangataka da 

Faransa, amma kuma itace take da sansanin sojan Amurka mafi girma a duk nahiyar. Amma 

abinma ya fi karfin maganar soja kawai.  Naje wurin a lokacinda aka soma aikin kafa Barikin 

Lemonnier a shekarar 2001. Kuma muna tattaunawa sosai da Shugaba Guelleh da gwamnatinsa 

don, kamar yadda kuka sani, bayan harin bam da aka kai akan jirgin ruwan soja na USS Cole a 

Yemen – yanzu Jibuti ta zama ita kadai ce wurin da jiragen ruwan Amurka na yaki suke zuwa 

suna shan mai, su da na Japan da Faransa, rundunoninmu biyu. Muna da 150 da 151 wadanda ke 

aikin tinkarar ta’addanci da barayi a tekuna. 

 

Amma abinda aka fi maida hankali a kansa shine ta yaya zamu karfafa dangatakarmu da Jibuti. 

Kamar yadda kuka sani, Jibuti bangare ce, dake da sojojinta a Somalia dake aiki tare da 

Rundunar AMISOM wacce ke kokarin daidaita abubuwa da ganin an samu ci gaba a can. Kuma 



Jibuti na kara muhimmanci saboda rawar da take takawa a cikin aiyukkan sojan kiyaye sulhu na 

kasa da kasa. 

 

Bari in kara muku da wani tabbatacen bayani. Idan aka ce kashi 53 cikin 100 na dukkan 

aiyukkan da MDD ke yi suna a Afrika, kashi 87 cikin 100 na dukkan sojojin MDD suna a Afrika, 

sannan kuma kusan kashi 70 cikin 100 – gaskiya, kashi 50 cikin 100 – na dukkan sojojin nan 

’yan asalin kasashen Afrika ne, wannan yana da tarin muhimmanci. Saboda haka mu a wurinmu, 

muna tunanin ta yaya zamu ci gaba da aiki da Jibuti kafada-da-kafada wajen gudanarda aiyukkan 

sojan kiyaye zaman lafiya. Sannan ta wani gefen na biyu kuma muna duba hanyar da zamu 

karfafa dangatakarmu ta soja da yake a can  sansaninmu na soja yake. Kuma ba wai sansanin 

soja masu yaki da ta’addanci ne kawai ba, rundunonin sojoji ne dake bada kariyar tsaro ga 

daukacin dukkan kasashen dake nahiyar. Ina fatar wannan ya taimaka. 

 

Game da Cadi kuma, bari in ce – akan Cadi, muna aiki da Shugaba Deby don kun san suna cikin 

jerin kasashen da aka haramta a basu visa. Wanan ba abu ne mai kyau ba. Sun dade suna neman 

zare kansu daga wannan jerin gwanon kasashen. Sun yi kokarin daukar matakai da dama don cire 

kansu daga wannan jerin kasashen, kuma muna kokarin basu goyon baya iyakcin kokarinmu 

kuma don ma su inganta matakansu na tsaro su kansu. 

 

Haka kuma muna daukar Cadi da muhimmanci don suna cikin rukunin kasashen Kungiyar 

Kasashe ta G5, kuma sojansu sun sha bada gundunmuwa da sadaukar da kai wajen bada sojansu 

don tallafawa Mauritania da Jamhuriyar Nijar da sauran kasashen dake yankin na G5. 

 

To, abinda zamuyi ke nan – yana cikin abubuwan da muke yi. 

 

MAIDAUKAR WAYA: Salam. Muna son kuma mu tunatar da kowa da kowa cewa ku kashe 

sautin wayoyinku idan ba magana kuke yi ba. Mun gode kwarai. 

 

MAI DAUKAR WAYA: Yanzu kuma muna da tambaya daga wajen Abigail Williams ta NBC. 

Sai ki ci gaba. 

 

TAMBAYA: Barka. Mun gode da bada daman kira. 

 

BABBAN JAMI’IN MA’AIKATAR HARAKOKIN WAJE NA FARKO: Na’am. 

 

TAMBAYA: A can – a farkon jawabinka na budewa ka tabo zancen bada muhimmanci ga raya 

kasashen nan da kuma maganar aiyukkan yi. 

 

BABBAN JAMI’IN MA’AIKATAR HARAKOKIN WAJE NA FARKO: Haka ne. 

 



TAMBAYA: Me Sakatare zai yi a wannan rangadin don cimma wannan muradin a kasashen da 

zai kaiwa ziyara? 

 

BABBAN JAMI’IN MA’AIKATAR HARAKOKIN WAJE NA FARKO: Ina ganin wajibi ne 

mu duba yadda – alal misali, daga dukkan kasashen da zamu je, Kenya ce ke da ofishin 

jakadancinmu mafi girma a duk Afrika. Bayanta sai Afrika ta Kudu, wacce ita ma zamu ziyarce 

ta, daga nan sai Nijariya da Habasha. Saboda haka a Habasha – wacce kamar yadda kuka sani, an 

samu chanji daga wannan faryim-minista zuwa wani frayim-minista, saboda haka muna son mu 

tabattar cewa muna aiki tareda abokan aikinmu na Habasha akan batutwan gina cibiyoyi, kare 

hakkin ’yan adam, aiki tare, samun shugabanci, da sauransu, abinda zai sa su ma su kara zama 

ingantattun abokan tafiya. Kuma saboda karfin arzikinta dake tashi da kashi 8 cikin 100, kasar ta 

zama kasa mai karfafa gwiwar sauran kasashen dake yankin wajen bunkasar da tattalinsu na 

arziki. Saboda haka wannan shine – muna kokarin duba yadda zamuyi aiki da wannan kasar. 

 

Zan kuma baka wai – yi hakuri, zan dan chanja hanya a nan. Habasha ta sayi wasu jiragen sama 

na jigilar kaya daga kampanin Boeing, kirar 787 na kamar Dala Bilyan 2, da kuma wasu nau’in 

777s. Kan haka ne frayim minister marigayi Meles yace, “ka san cewa mun ceci Amurkawa 

35,000 daga rasa aiyukkansu. Ku me kuke yi wa Habasha?” Wannan sahihiyar tambaya ce ta 

adalci.  Don haka muka jima muna duba duk wurare masu alaka da tattalin arzikinsu da hurumai 

na bada tallafi, wannan kuma itace ta fuskar aiyukkan gona. Wannan yana nufin gahawarsu, 

filawarsu, har ma da kayan sanyawa na “Fruit of the Loom” da sakwaton Starbucks suke 

sarrafawa. Ko bayan wadanan muna duba abubuwa masu tarin yawa. Saboda haka ko a 

tattaunawar da muka yi da mutanen nan da suka sami lambar yabo ta Nobel, watau Joseph 

Stiglitz da Jefferey Sachs da sauransu, abinda muke cewa shine, “ta yaya zamu iya taimakawa 

wadanan kasashen su tashi daga noma kawai izuwa kafa masaa’antu, wadanda mutane zasu iya 

cin moriyarsu?” Duk da cewa Habasha tana kan hanya, abin tambaya shine wadanne hanyoyi ne 

za’a bi? Ta wadanne hanyoyi zamu iya taimaka musu wajen tsaida harajin kudaden ajiya, ilmi, 

masana’antu da hanyoyin samun kayan aiki?” 

 

Kuma, kamar yadda kuka sani, mu a nan Amurka bama kera abubuwa, muna koyarwa ne. 

Saboda haka abinda muke baiwa muhimmanci shine ilmi, ilmin ’yan mata, karfafa kasuwancin 

mata, taimakawa wajen samarda wutar lantarki. Kuma a nahiyar da galibin mutane basa da wutar 

lantarki, kuma wutar tana da muhimmanci wajen tafiyarda masana’antu, wannan ba karamin abu 

bane. 

 

Idan muka koma kan maganar ilmin ’yanmata da rawarsa a cikin aikin raya kasarmu – ilmantar 

da ’yanmata ba abu ne mai tsada ba, amma kuma yana kawo ci gaba mai yawan gaske. Duk inda 

muke karfafa ilmin ’yanmata, muna da gagarumin ci gaban rayuwa. Kuma a lokacinda nake a 

Afghanistan, a arewancinta, kashi 40 cikin 100 na ’yanmata suna samun ilmi, saboda haka 

yankin na da gagarumin ci gaba da tattalin arziki, amma a kudancin kasar, inda ake da kashi   20 



cikin 100 kawai na ilmin ’yanmatan, ba ci gaba da yawa a wurin. Kuma muna ganin irin haka na 

faruwa a ko ina, kama daga Habasha zuwa Nijariya, har Congo. Duk inda muke da kashi 40 cikin 

100 na ilmin ’yanmata ko abinda ya fi haka, muna samun gagarumin ci gaban al’umma kuma ci 

gaba ne mai dorewa da ma yake wanzuwa zuwa wasu sassa na rayuwa. Saboda haka wadannan 

suna cikin wasu daga cikin abubuwan da muke dubawa. Haka abin yake ko a Kenya da Nijariya. 

Ina fatar wannan bayanin ya dan taimaka. 

 

MAI DAUKAR WAYA: Mun gode. Tambayarmu ta gaba tana zuwa ne daga wajen Laura 

Koran ta CNN. Sai ki ci gaba. 

 

TAMBAYA:  Salam, mun gode da kuka shirya mana wannan tattaunawar ta waya. Ina neman 

sanin ko wane irin sako ne zamu sa ran ji daga wajen Sakatare dangane da rawar da China ke 

takawa a nahiyar da kuma, musamman, irin abubuwan da Amurka zata iya tayawa su wadanan 

kasashen don magance tasirin China akan kasashe a shekaru masu zuwa nan gaba. 

 

BABBAN JAMI’IN MA’AIKATAR HARAKOKIN WAJE NA FARKO: Haka ne. To akwai 

abubuwan kulawa gameda wannan al’amarin, da yake mu a Amurka , musamman – idan aka 

dubi abin ta nahiya-nahiya. Muna tunanin mu zauna mu yi tattaunawar gaya wa juna gaskiya da 

mutanen China. Daman mun gayyato wakilan China suzo Washington don mu tattauna akan 

aiyukkan da suke gudanarwa a Afrika. A daya bagare, akwai maganar bassusukkan nan maras 

taimakawa masu karamin ruwa da ake bayarwa wadanda ke sa kasashen suna zama turun bashi. 

Saboda haka a wurin duk mu kasashen da muka yi aiki akan shirin HIPC – sake maida kasashen 

a cikin halin da suke ciki a zamanin mulkin mallaka inda suke fama da tarin basussukka – 

wannan ba karamin abin ban haushi ne kawai ba, mummunan abu ne sosai, a wurinmu – ganin 

irin gagarumin aikin da muka yi na raba su da wadanan bassusukkan, kuma su sake komawa a 

cikin wannan halin, mummunan abu ne sosai. Kuma wannan ba wai kawai zai sa kasashen su 

koma abkawa cikin akidar cin hanci da rashawa kadai ba, za’a ga yadda, a cikin sauki, China da 

wasu kasashe – irin su Rasha da Iran zasu rinka jibga musu bassusukka masu karamin ruwa akan 

su. Kuma wannan kamar wata sabuwar hanya ce ta tsiyata su da jefa su cikin talauci don - ba 

kamar shirin HIPC ba, gaskiya ba zamu iya biyan bassusukkan ga bankuna ba, saboda haka 

wannan matsala ce da magance ta zai yi wahala.  

 

Wani abin na daban kuma shine cewa a China suna kera abubuwa. Mu ba ma kerawa. Ta wannan 

fannin, China zata iya taimakawa. Haka kuma China tana da tunani nagartacce dangane da yadda 

za’a iya samarda abubuwa a kasashe masu tasowa, kamar samarda ingantacen shirin kiyon 

lafiya, samarda ruwan sha. Wadanan duk abubuwa ne masu kyau. A Sudan ma China ta taimaka 

mana, lokacinda wata bataliyar ijiniyoyinta soja suka taimaka wa rundunar sojan kiyaye zaman 

lafiya ta MDD dake can.  

 



Saboda haka, idan ka dubi China, sai ka ga al’amarin yana da wuyar fahimta. A wasu wurare, 

zaka ga muna cin karo da juna da su sosai amma kuma akwai wurare da dama inda zamu iya 

hada kai don anfanin nahiyar Afrika. Wuri daya da muke da matsala shine maganar 

bassussukkan nan, wandanda ba alheri bane. Don haka muna duba kasashen, kuma muna lissafin 

abubuwa da dama. A wasu – kasashe da dama dake Kudancin Afrika da wadanda ke gabasci da 

yammacin nahiyar, zaka sami kasashe inda kashi 50 cikin 100, wasu wurare ma kashi 200 na 

dukkan kudaden da suke anfani da su wajen gudanarda aiyukkan yau da kullum, na bashi ne. 

Kuma kashi 80 da kashi 50 na bassusukkan duk na kasa China ne, wannan kuma ba abu ne da 

zamu aminta da shi ba, kuma wannan wani lamari ne da muke bukatar maida hankali da 

tattaunawa a kansa sosai. 

 

Saboda haka, a duk lokacinda kake tunanin “tinkarar China,” ina ganin ya kamata a maida 

hankali akan hanyoyin da za’a bi a warware matsaloli da zaman dar-dar. Ta yaya zamu iya sa 

China ta zama mai bada karin goyon baya wajen kokarin raya kasashen Afrika. Abinda ba ma 

son gani shine – bari muyi misali da kasar Congo, wacce kasa ce mai tarin albarkatun kasa – inda 

zaka ga kasashen Rasha, China, Koriya ta Arewa suna ta kwasar ganima, suna ficewa, amma su 

’yan Congo din basa samun wani anfani. Ta yaya zaka warware irin wannan mushkila? Ta yaya 

zaka raya kasa, ta yaya zaka tabattarda cewa kasashen suna cin moriyar albarkatu da suka 

mallaka, amma kuma ga kasashe irin su China, Rasha, Iran suna ci gaba, kuma ga kasashen na 

Afrika? Wannan muhimmin batu ne dake bukatar mu maida hankali a kansa a lokacin wannan 

rangadi. 

 

MAI DAUKAR WAYA: Yanzu muna da tambaya daga Nike Ching ta Muryar Amurka. Sai ki 

ci gaba. 

 

TAMBAYA: Muna gode muku da shirya wannan tattaunawar ta waya. Gaskiya an yaba. 

Tambaya ta akan al’amurran siyasa ne a Afrika. Kasashe ashirin na Afrika ke shirin gudanarda 

zabe a shekarar 2018, wadanda suka hada da Cadi da Jibuti dake shirin zaben ’yan majalisun 

dokoki. A wani gefen kuma muna ganin halin da ake ciki dangane da dokar-ta-bacin da aka kafa 

a Habasha da kuma yadda ake neman saka jinsuna dabam-daban a majalisar zartaswa ta 

shugaban kasar Kenya. Tambaya ta itace, idan aka yi la’akari da tarihin tashe-tashen haqnkullan 

da aka sha fama da su a Habasha da sauran kasashe, a ra’ayin Amurka, wane tsarin siyasa ne 

za’ayi da zai hada dukkan jinsuna al’umma a wadanan kasashen? Kuma a ra’ayinku, me ya 

kamata wadanan kasashen suyi don inganta lamarin ’yancin kafofin watsa labarai da hakkin Bil 

Adama? Na gode kwarai.  

 

BABBAN JAMI’IN MA’AIKATAR HARAKOKIN WAJE NA FARKO: Ke ma muna gode 

miki, Nike, kuma ina fatar – muna fatar ganinki a mako mai zuwa. 

 



To, maganar itace – kuma kin yi gaskiya. Tun shekaru ashirin da suka gabata muke nazarin 

kasashen da suka rungumi akidar demokradiya da gaske, kuma gaskiya basa da yawa. A lokacin, 

ukku ne kawai zuwa hudu. Amma yanzu muna da fiye da dozin biyu, wanda ke nufin akwai 

kasashe fiye da dozin da ba zasuyi anfani da juyin mulki ba wajen chanja gwamnatocinsu da 

sauran hanyoyin da shara’a bata yarda da su ba, da sauransu. Sai dai kuma bisa ga dukkan 

alamau da yawa daga cikin kasashen nan masu rauni ne, muna neman hanyar karfafa musu 

gwiwa, dubi abinda ya faru a kasar Liberia – inda a karon farko cikin shekaru fiye da 75, aka 

gudanarda zabe na farko na adalci, budadde, kuma cikin lumana, wanda wannan abin a yaba ne. 

A tuna mummunan mulkin tsohon shugaba Charles Taylor da yadda cibiyoyin kasa suka 

wargaje, amma yanzu an dawo, an koma ga sake gina kasar, kuma da zaben da aka yi wa George 

Weah, muna ganin wannan abu ne mai kyau da zai ci gaba da faruwa. 

 

Kuma kana ganin irin hakan na faruwa a – Ghana inda aka zabi Akufo-Addo da Ouattara a Cote 

d’Ivoire da Macky Sall a Senegal. Don haka, akwai ci gaba mai yawa.  Idan muka kalli zabbukka 

20 masu zuwa, Nijariya na cikinsu amma ba a bana ba, sai badi – wannan muhimmin abu ne, da 

yake kasar zata zama ta ukku a tsakanin kasashen duniya mafi yawan jama’a a shekarar 2050. 

Kuma kasa ce da take da kalubala mai yawa ta fuskar siyasarta da al’amarin kabilanci da tsaro, 

kasa ce da muke duba hanyoyin da za’a tabattar an gudanarda zabe cikin kwanciyar hankali, an 

yi demokradiya da kyau, mafi muhimmanci ma, a tabattar cewa gwamnatoci mutane suke 

bautawa. 

 

Kin kawo maganar Habasha kuma wannan – abu ne dake ci gaba da zamar mana kalubala, abin 

mayar da hankali akai kuma babbar dama, don muna duba hanyoyin da zamu iya girka cibiyoyi, 

da karfafa cibiyoyi da kuma shirya musayar mulki a cikin lumana, tareda tabattarda cewa 

gwamanati mutane take yiwa aiki. Muna duba hanyoyin da za’a bi don haifarda zantawa da 

kuma shiryawa a tsakanin dukkan jinsunan al’umma – ’yan Oromo, Amharas, Tigray, haka a 

Kenya a tsakanin gwamnati da ’yan adawa. Saboda haka, a wannan tafiyar, wadannan duk 

abubuwa ne da zamu maida hankali a kansu, mu ga ta yaya – zamu shibka ingantattun cibiyoyi, 

mu tabattarda cewa gwamnatoci na bautawa mutanensu? Ta yaya zamu ga cewa an kawo sauye-

sauyen siyasa da tattalin arziki da zasu taimaka wajen chanjin gwamnatoci? Wadannan sune 

batutuwan da muke aiki a kansu a Zimbabuwe, a tsakanin Mugabe da Mnangagwa, da kuma a 

Afrika ta Kudu inda Ramaphosa da aka zaba ya gaji Zuma, mu ga yadda lamarin chanjin mulkin 

zai kasance. 

 

Saboda haka – muna da karfin zuciya. Muna baiwa Afrika muhimmanci sosai, kuma bari in baku 

wani bayani mai ban sha’awa: Muna duba wasu lissafe-lissafe na kiddidiga a kwannakin baya – 

a shekarun 1980 da 1990 – muna duba kwashe-kwashen jama’a har sau 19 da aka yi a wasu 

kasashen duniya. Muna duba kwasar jama’a na baki daya da kuma wadanda ba cikakku ba, mu 

ka ga cewa Afrika ma ta sha samun irin wadanan kwashe-kwashen jama’ar – da dama. Amma 

idan ka dubi shekarun baya-bayan nan, za’a ga cewa yawan kwasar jama’a da ake yi, ba a 



kasashen Afrika yake faruwa ba. Watakila yawan wadanda aka samu a shekara daya da rabi da 

suka gabata baifi sau hudu ba. A cikin shekaru da dama da suka wuce, kamar shekaru ukku na 

baya, dukkkan yawan kwasar jama’a da aka yi bai shige sau takwas ba. 

 

Saboda haka, wannan kiddidigar na abinda ke faruwa a kasashen Afrika mai karfafa gwiwa ce. 

Na san cewa har yanzu akwai matsaloli a DRC (Jamhuriyar Demokradiyar Congo), da Sudan, 

amma in ka kalli Afrika baki dayanta, zaka ga lamarin yana da kyau sosai. Saboda haka abinda 

muke yi ke nan, muna tambayar: ta yaya zamu dora akan hakan? Ta yaya zamu karfafa zaman 

lafiya? Ta yaya zamu inganta sha’nin tsaro? Ta yaya zamu kafa cibiyoyi? Saboda haka, wadanan 

sune abubuwan da za’a maida hankali a kansu a wannan tafiyar, kuma soman tabi ne, soma 

tattaunawa ce tsakaninmu da kasashen Afrika kan cimma wadannan burin. Shi ke nan. 

 

MAI DAUKAR WAYA: Muna da tambaya daga Simon Ateba na Today News Africa. Sai ka ci 

gaba. 

 

TAMBAYA: Na gode. Shugaban Nijariya, Muhammadu Buhari, ya fada cewa kasuwanci ba zai 

yiwu ba idan ba zaman lafiya. Kuma, kamar yadda kuka sani, jiya Boko Haram sun kashe 

ma’aikatan bada agaji na MDD da dama kuma sun yi awon gaba da daruruwan dalibbai a makon 

jiya. Ko Sakatare Tillerson zai gabatarda wasu shawarwari kan yadda za’a samu hadin kai a 

Nijariya, Cadi da Kamaru akan yaki da Boko Haram ko wannan tafiyar kan bunkasa harakokin 

kasuwanci ne kawai? 

 

Kuma me yasa Sakataren ba zai je Kamaru ba ganin cewa Amurka na dadaruruwan soja a can 

Kamaru dake yaki da Boko Haram? Na gode. 

 

BABBAN JAMI’IN MA’AIKATAR HARAKOKIN WAJE NA FARKO: Haka ne, wadanan 

– tambayoyi ne masu kyau, mun gode maka. Bari in faro daga sama, wannan itace tafiyar 

Sakataren ta farko zuwa Afrika. Kuma zai je ya sake dawowa, kuma zamu duba Kamaru, zamu 

duba Afrika ta Kudu da kasashe da dama. Ita kam Afrika ta Kudu inda Ramaphosa ya karbi 

ragamar mulki, muna ganin cewa wannan kasa ce mai tarin muhimmanci ga Amurka, muna 

ganin idan gwamnati ta zauna da gindinta watakila zamu je can. 

 

Amma Kamaru kam, Kamaru kasa ce da take tareda kalubala, amma haka su ma kasashen 

Jamhuriyar Nijar, Mauritania, Burkina Faso, Mali. Akwai kasashe da yawa, ina ne ya kamata mu 

je? Gameda Nijariya kuma, wannan muhimmiyar kasa ce ainun, ko a wurin gwamnatocin 

Amurka ukku da suka gabata, mun sha fadar cewa Nijariya kasa ce mai muhimmanci ga 

dandangatakar a can gaba dake tsakanin Amurka da kasashen Afrika ta Yamma. 

 

Saboda haka gameda Nijariya, lalle ka tado da babban batu mai ma’ana – kuma muna biye da 

maganar ‘yamata ’yan makarantar nan 110 da aka sace, wanda ke faruwa shekaru bayan sace 



’yanmatan Chibok. Wannan mummunan al’amari ne, wanda ba za’a aminta da shi ba, amma ta 

yaya zaka inganta tsaro? Amma maganar, ba maganar tsaro kadai ce ba – duk da cewa batun 

tsaro ne mai muhimmanci – amma kuma batu ne da ya shafi siyasa da maganar girka cibiyoyi da 

shirya tattaunawar siyasa tsakanin bangarorin kudanci da na rewancin kasar da kuma shi kansa 

yankin baki dayansa. 

 

Saboda haka duk wadannan suna cikin batutuwan da muke bukatar mu duba su. Batu ne ya hada 

hancin dukkan abubuwa. Daya batun kuma shine wanda ya shafi tattalin arziki da ilmi.  Idan 

muka dubi MDD, muna da sababbin rahottanin dake nuna yadda kungiyoyin ’yan tsagera suke 

dada tasiri a kasashen G5, yankin Trans-Sahel na daya daga cikin mazaunun kungiyoyin – 

magana ce ta samar wa mutane aikin yi, samarwa iyalai kudaden gudanarda lalurorinsu na 

rayuwar yau da kullum. Idan kuma suka ce zasu dogara ne akan ta’addanci ko fasa-kwabrin 

mutane a matsayin aiyukkan yi, wannan ba abinda za’a amincewa bane, gaskiya muna bukatar 

neman wasu hanyoyin na daban na taimakawa wadannan kasashen raya kasashensu dake yankin. 

 

Saboda haka duk wadannan suna cikin batutuwa da kalubalan da muke dubawa kuma zamu ci 

gaba da kokari wajen girka cibiyoyin siyasa, shirya tarukkan tattaunawa na siyasa, sulhu, bada 

tallafi ga aiyukkan taimakon kai da kai, karfafa ci gaba da ilmi. Sannan kuma, kamar yadda kace, 

akwai maganar tsaro musamman a arewancin kasar, ta yaya za’a inganta shi. Kuma ba zai iya 

zama aikin da za’ayi a gurguje ba ko ace kawai a kawo sojan Amurka ba. Wannan ba itace 

mafitar ba. Mafita itace girka cibibiyoyi nagari da horad da ’yansanda da soja, da tabattarda 

ganin gwamnati na bautawa jama’a, da ganin mutane suna amincewa cibiyoyinsu na mulki, da 

kuma baiwa jama’a damar samun aikin yi. 

 

Kuma duk abinda ya faru a Nijariya zai shafi kasashen dake yankin Tafkin Cadi da suka hada da 

Kamaru da sauran kasashen G5. Don haka duk wadannan suna cikin batutuwan da muke 

dubawa, a hade, wadanda kuma duk suna da alaka da sha’nin tsaro. Shi ke nan. 

 

MAI DAUKAR WAYA: Yanzu kuma muna da tambaya daga Michele Kelemen ta NPR. Sai ki 

ci gaba. 

 

TAMBAYA:  Barka, na gode. Tambaya ce akan tambayar da Nike ta yi – akan yadda Sakatare 

ke shirin tinkarar maganar rikicin siyasar Habasha. Yana shirin yin wata ganawa da wakilan 

jam’iyyun ’yan adawa ko tsofaffin fursunonin siyasa, kuma wane sako yake son isarwa ga ita 

gwamnatin kasar? Kuma, yayinda muke tare da ku, ko kuna da wani sharhi akan abinda ya faru 

yau a Burkina? 

 

BABBAN JAMI’IN MA’AIKATAR HARAKOKIN WAJE NA FARKO: Haka ne. 

Wadannan batutuwa ne masu kyau kuma gameda maganar Habasha – muna sake nanata cewa 

muna son mu sake jadadda matsayinmu ne kan bukatar ci gaban karfafa cibiyoyi, kuma muna 



dubawa – kowa ma yana nazarin yadda zasu aiwatarda chanjin mulki daga hannun Haile 

Mariam, wanda dan wata karamar kabila ne daga kudancin Habasha. Kuma akwai jita-jita da 

yawa akan wanda zai karbi ragamar – watakila wani dan Oromo ne ko kuma daga wata kabilar ta 

daban. Amma ko ma waye ne, fatar itace a samu janyo dukkan jinsuna da kabilun mutane da 

’yan siyasa da shugabannin yankunan kasar, a hada hancinsu a cikin zaure guda. 

 

A fahimci cewa wannan tafiyar ta Sakatare gajeruwar tafiya ce, don haka za’a dawo daga baya, a 

ci gaba. Bayan taron da Sakatare yayi da ministoci a bara – mun je – dukkan kasashen Afrika 

don ci gaba daga inda aka tsaya. Ni kaina nayi tafiyar kwannaki 15 zuwa kasashe 10. Kuma zan 

sake fita bayan Sakatare ya kamala wannan rangadin nashi na nahiyar a yanzu. Kuma, Michele, 

ba wai kawai maganar cudanya da jagabannin kungiyoyin ’yan Oromo da Amhara bane kadai, 

ana zancen tattaunawa da shugabannin jama’a, kungiyoyin mata, ’yan adawa. Haka ita ma 

maganar mutanen dake gidajen kurkuku, abin damuwa ce. Muna duba ta. Amma kuma muna 

duba magangannun da suka shafi dangatakar kasashen yankin – kamar Eritrea da duba yadda 

za’a karfafa tattaunawarta da Habasha – da Sudan ta Kudu da kuma sojansu dake a kasar 

Somalia. 

 

Saboda haka wannan tattaunawar farko ce. Za’a zo daga baya a ci gaba da kuma gudanarda 

tattaunawa da dama. Kuma yanzun ma, tun ma kafin Sakataren ya je can, na – mun zanta da 

shugabannin. Jakadanmu Michael Raynor da mukarabbansa, suna gagarumin aiki mai kyau 

wajen cudanya da zantawa da waanda abin ya shafa don share fagen tattaunawar da za’a yi. 

Kuma zamu biyo daga baya, wannan lamari ne da za’a jima ana yi. Kuma ba a Habasha kadai ba. 

Har ma a Kenya da Afrika ta Kudu da Zimbabuwe da kuma Nijariya. 

 

Sai kuma tambayarka ta biyu akan Burkina Faso. Har yanzu muna ci gaba da samun bayanai 

wadanda – ke ,tada hankali. Har yanzu Burkina Faso kasa ce da muke maida hankali a kanta. 

Daga cikin Dala milyan 60 da Sakatare Tillerson yayi magana akai, Dala milyan 30 an bada su  

ne ga Burkina Faso don horad da soja da ma’aikatan tsaro, amma kuma muna duba wasu sauran 

fannoni. Burkina Faso kasa ce mai jama’a iri-iri. Tana da dimbin Kiristoci. Tana da Fadojin 

Katolika da dama. Kuma tana da Musulmi. Ana mata kallon kasar da tafi sauran kasashen yankin 

zaman lafiya. Amma wannan farmakin da aka kai akan sojan Faransa da sojan kasar, ya haifar da 

damuwa. Har yanzu muna duba – muna ci gaba da samun bayanai yayinda suke shigowa, kuma 

har yanzu ana zaman dar-dar a kasar. Amma gaskiya akwai damuwa. 

 

Akwai wani batun dake biyar wannan? Shi ke nan. 

 

MAI DAUKAR WAYA: Zamu jira tambayarmu ta gaba. A dan jira. 

 

BABBAN JAMI’IN MA’AIKATAR HARAKOKIN WAJE NA FARKO: Haka ne. Oh, halo? 

Akwai sauran tambayoyi? 



 

MAI GABATRWA: Ina ji akwai saura kadan. Muna da lokacin watakila karbar tambaya daya. 

 

MAI DAUKAR WAYA: To, madalla. Mun gode. Bari muje ga Rosiland Jordan ta Aljazeera ta 

Turancin Ingilishi. Layinki na bude. 

 

TAMBAYA: Barka, na gode da shirya wannan tattaunawar ta waya. Tambayoyi ukku a gurguje. 

Ta daya: Akwai wata tattaunawar da za’a yi da wata daga cikin wadanann kasashen akan 

maganar kwararar ’yan gudun hijira, musamman zuwa nahiyar Turai da watakila masu dannowa 

zuwa Amurka? Akwai wasu shawarwari gameda yadda za’a tinkari batun? 

 

Tambaya ta biyu: Akwai wani dalili, ko an taba tunanin Sakatare ya ziyarci kasar Somalia don 

nuna wa Shugaba Farmajo goyon baya? An sha magangannu gameda bukatar tallafawa 

ma’aikatan tsaron Somalia, amma ina zancen bada goyon baya ga gwamnatin dake kan karaga a 

Mogadishu? 

 

Tambaya ta karshe kuma a kan abubuwan dake faruwa a Nijariya da Cadi da G5 ne, wace irin 

tattaunawa ake sa ran za’a yi dangane da yadda za’a tinkari matsalar kungiyoyin ’yan kishin 

Islama da suka bayyana biyayyarsu ga ISIL, wadanda kuma ke girna ta’asa a kasashe, 

musamman na Afrika ta Yamma? Na gode. 

 

BABBAN JAMI’IN MA’AIKATAR HARAKOKIN WAJE NA FARKO: Haka ne, yayi 

kyau – tambayoyi ne masu ma’ana. Dangane da maganar kwararar ’yan gudun hijira, wannan 

batu ne da muka jima muna tunani a kansa, kuma har yanzu yana damunmu, da sauransu. Kamar 

yadda kuka sani, wannan matsalar ta ’yan gudun hijira – muna kiyasin yawansu zai kusan milyan 

10 a Afrika baki daya. Amma bai kamata kuma mu manta da mutanen da suka rasa muhallansu 

ba, wadanda su ma yawansu ya tasar wa milyan 12. Kuma kasashe biyu da aka fi zance akansu 

dangane da wannan matsalar sune Sudan ta Kudu da DRC, kuma za’ayi magana akansu a yayin 

wannan tafiyar ta Sakatare idan ya ziyarci shugabannin Kungiyar Kasashen Afrika. Tare da 

Habasha, wacce ke jagorantar tattaunawar ta shugabannin kasashen – wadanda zasu hada da 

Shugaba Salva Kiir na Sudan ta Kudu. Saboda haka maganar na da muhimmanci, amma ita ma 

maganar wadanda suka rasa muhalli na nan, tana da muhimmanci ita ma. 

 

Dangane da batun Somalia kuma, kamar yadda kuka ce, Somalia muhimmiyar kasa ce, amma 

kuma maganar inda Sakatare zai je, ina ji ya riga ya fada tun jiya – abu ne da ake iya chanjawa, 

amma dai daga abinda ya fada a jiyan, wadanan sune kawai kasashen da zai kaiwa rangadi a 

halin yanzu. 

 

Amma kuma maganar da kika yi kan Somalia haka ne, tana kan hanya. Na sha yin aiki a Somalia 

jefi-jefi tun daga – tun daga lokacinda aka yi lamarin faduwar jirgin sojan nan na “Black Hawk 



Down.” Ko kwanan nan, na je can. Muna ci gaba da dubawa da kuma aiki da TCCs na rundunar 

sojan AMISOM da kuma kasashen dake wurin – da suka hada da sojojin Afrika, da Kungiyar 

Kasashen Afrika da jakadun dake aiki a kan Somalia. To amma kuma abin ba maganar tsaro ce 

kawai ba, maganar tsaro ce hade da zancen siyasa, kuma, kamar yadda muka fada, Shugaba 

Farmajo na ci gaba da aiki da sauran shugabannin kasashe shidda na yankin da kuma aiki akan 

kafa cibibyoyin jama’a, da kokarin ganin an kai ga baiwa kowane dan kasa damar jefa kuri’arsa 

ta zabe, abinda muke fatar ya faru kafin 2024 ko 2028. Saboda haka wannan – zai ci gaba da 

zama muhimmin batu, ba a wurin Sakataren kadai ba, har ma ga Gwamnatin Amurka kanta. 

 

Sannan, idan muka koma kan Nijariya kuma, a nan ma dai babban kalubale ne – zancen su ISIS 

ta Afrika ta Yamma, Boko Haram da kuma – maganar inda wadanan kungiyoyin suke tasowa 

daga Nijariya, suna fantsama zuwa cikin kasashen dake zagaye da Tafkin Cadi da kasashen G5. 

Abin lura shine cewa – ko yaushe muna cikin nazarin abin da yadda yake chanjawa. Mun kuma 

duba rahottanin UNDP na kwanan baya dake cewa kashi 71 na mutanen dake rungumar akidar 

matsanancin ra’ayi sun shiga akidar ne saboda gallazawar da suka fuskanta daga ma’aikatun 

tsaro na kasashensu. Abinda wannan yake nufi shine cewa lalle muna da babban aiki a gabanmu 

kan kawo sauye-sauye a harakokin tsaro, bada horaswa, girka cibiyoyi, karfafa akidun 

demokradiya, tabbattar da hukuma na yin abinda jama’a ke so don kawar da – yayinda sauran 

fannonin kuma zasu hada da kirkiro da aiyukkan yi, karfafa tattaunawa kan hanyoyin bunkasar 

da tattalin azriki. 

 

 Saboda haka idan kace kungiyoyi da yawa na bada biyayyarsu ga al-Qaida ko ISIS da ire-irensu, 

muna ganin misalai da yawa inda suke rugumar kungiyoyin saboda karfin gwiwar da suke samu, 

wasu saboda damar da suke samu, amma kuma sau da yawa suna yi ne saboda anfanin da suke 

samu na arziki. Saboda haka, wannan al’amari ne mai wuyar ganewa da muke ci gaba da 

nazarinsa don neman mafita. Kuma wadannan matsalolin, ba Nijariya kadai suka shafa ba. Sun 

shafi kasashe da yawa na yankin Trans-Sahel har zuwa Somalia. Sannan kuma muna dubawa, 

mu gani, cewa, mu, a matsayinmu na Amurka, wace rawa zamu iya takawa don karfafa 

dangartakarmu da Afrika da Kungiyar Kasashen Afrika don karfafa zaman lafiya da ganin cewa 

kungiyoyi irin wadanan basu sami gindin zama a cikin su ba. Wani misali da muke bayarwa 

shine abinda ke faruwa a gabashin kasar DRC inda ake da irin wadanan kungiyoyin da yawa, 

wadanda ke tada hatsaniya, wadanda kuma suka rayu a dalilin rashin kwanciyar hankali na 

siyasa, rashin tsaro da kuma rashin sanin lokacin da za’ayi zabe na gaba a DRC, abinda muke 

kokarin ganin an yi shi a cikin watan Disambar wannan shekarar. 

 

Saboda haka dai, wadannan sune wasu daga cikin abubuwan da muke aiki a kai, amma kuma dai 

abubuwa ne masu wuyar sarrafawa, maganinsu ba mai sauki bane, kuma ina ganin muna bukatar 

ci gaba da tattaunawa mai zurfi a kansu nan gaba. Shi ke nan. 

 

TAMBAYA: Na gode. 



 

MAI GABATARWA: To, madalla, ina son in godewa dukkan wadanda suka kasance tare da 

mu a yau. Muna bada hakuri akan cewa bamu iya daukar dukkan wayoyin masu kira ba, amma 

dai mun gode da kiran da kuka yi. Kuma kuna iya ci gaba – kuna iya tuntubar ofishin hulda da 

’yan jaridu in kuna son ci gaba da neman bayanan. Da haka muke zuwa karshen wannan 

tattaunawar ta wayar tarho. Kuma muna godiya ga (Manyan Jami’an Ma’aikatar Harakokin 

Waje). 

 

BABBAN JAMI’IN MA’AIKATAR HARAKOKIN WAJE NA FARKO: Haka ne, kuma 

muna godiya. Mun gode kwarai da gaske. 

